
　其事鋐乃請于

朝即郡城景徳寺之西得其故址廣袤各若干尺出郡

　帑餘蓄市材鳩工中爲殿十有二楹前爲門後爲𥨊

　堂左右爲廊各若干楹門之前爲精忠坊蓋精忠二

　字平虔之役高宗嘗手書以賜之者也經始于已丑

　之三月落成于是年之六月峻宇崇墉䂓制壮麗郡

　守王世芳實綜理之僉謂鋐冝有記竊惟孔子立人

　極春秋書其見諸行事之實也夫春秋明君臣之義

　謹華夷之防經世之法備矣要之正義而不謀利明

　道而不計功此所以爲聖人之道也當兀术之既郤

